Rhythm ‘Marwnad Owain’

Mae’r gerdd hon yn rheolaidd iawn o ran nifer y sillafau sydd ym mhob llinell (14) a hanner llinell (7). O ran y patrymau rhythmig, mae nifer o’r hanner llinellau yn cynnwys tair acen gref.

A	Médel   gálon   geféilad 
	      1                2                      3
  eisýllud ei dád a’i dáid
	     1                        2                   3

O leiaf, dyna sut y byddem yn acennu’r geiriau heddiw gan fod yr acen yn syrthio ar y sillaf olaf ond un, sef y goben. Ond rydym yn gwybod i sicrwydd mai ar sillaf olaf y gair yr oedd yr acen yn y chweched ganrif. Felly, byddai’r bardd Taliesin wedi datgan rhywbeth tebyg i hyn.

B	Medél galón gefeilád
                           1              2                  3
	   eisyllúd ei dád a’i dáid
                                    1                2                  3

I’n clustiau ni heddiw, mae’r aceniad cyntaf (A) yn swnio’n fwy naturiol, yn fwy cywir na B. Ond darllenwch B gyda’r acen ar y sillaf olaf, ac fe glywch fod y brifodl a’r odlau mewnol yn dod allan yn gryfach o lawer. At ei gilydd, fodd bynnag, mae’r acenion yn eu trefnu eu hunain yn fwy cyfartal ar hyd y llinell o ddefnyddio’r aceniad A ar y goben. Ond nid yw hynny’n profi fod y gerdd yn un ddiweddar, wedi’i chyfansoddi ar ôl i’r acen symud i’r goben tua’r flwyddyn 900. Y gwir amdani yw nad ydym yn gwybod digon am sut roedd y cerddi’n cael eu perfformio; efallai fod peth acennu ‘annaturiol’ er mwyn creu llinellau mwy rheolaidd. Efallai hefyd fod rhai llinellau o bryd i’w gilydd yn cynnwys pedair acen gref yn lle tair, neu ddwy acen — a hynny er mwyn osgoi undonedd, efallai. 

